
	Brčko


Na osnovu člana 21. i 22. Zakona o Vladi Brčko distrikta Bosne i Hercegovine – prečišćeni tekst („Službeni glasnik Brčko distrikta BiH“, broj: 22/18, 49/18, 8/19, 10/19 i 32/19) i Pravilnika o kriterijima i postupku odabira korisnika, dodjeli, načinu i uslovima korištenja stambenih jedinica i višestambenim zgradama izgrađenim u okviru Regionalnog stambenog programa („Službeni glasnik BiH”, broj 18/16),  šef Odjeljenja za raseljena lica, izbjeglice i stambena pitanja Vlade Brčko distrikta BiH objavljuje

J A V N I   P O Z I V
interno raseljenim licima u Bosni i Hercegovini i izbjeglim licima iz Republike Hrvatske u BiH za podnošenje prijava za pomoć u stambenom zbrinjavanju u okviru Regionalnog stambenog programa – osiguranje stambenih jedinica (stanova) po modelu socijalnog stanovanja (2 stana)

Pomoć za stambeno zbrinjavanje u Potprojektu BiH3(2014) – Državnog projekta stambenog zbrinjavanja u okviru Regionalnog stambenog programa (u daljnjem tekstu: RSP) se dodjeljuje interno raseljenim licima u Bosni i Hercegovini i izbjeglim licima iz Republike Hrvatske u BiH u vidu:

osiguranja stambenih jedinica (stanova) u izgrađenim višestambenim zgradama u ul. Matije Gupca b.b., u skladu sa Smjernicama za projektovanje višeporodičnih stambenih objekata i objekata za socijalno stambeno zbrinjavanje donesenim u okviru RSP, po modelu neprofitnog socijalnog stanovanja, s ciljem integracije u mjestu raseljenja.

Na osnovu ovog javnog poziva izvršit će se odabir korisnika za 2 (dvije) stambene jedinice, a dodatno će se sačiniti rezervne liste korisnika prava na stambeno zbrinjavanje od po dva korisnika prava, odvojeno prema strukturi stambenih jedinica.

Popuna upražnjenih stambenih jedinica vršit će se s rezervnih listi, prema redoslijedu utvrđenih prioriteta u zavisnosti od strukture oslobođene stambene jedinice, uz prethodnu provjeru daljnje ispunjenosti utvrđenih kriterija.

I. OPĆI KRITERIJI ZA ODABIR KORISNIKA POMOĆI

Opći kriteriji su eliminatorni i obavezujući za sve korisnike pomoći.

Opći kriteriji za odabir korisnika pomoći u stambenom zbrinjavanju kroz osiguranje stambene jedinice u višestambenoj zgradi izgrađenoj u okviru RSP-a (u Pod-projektu BiH3 (2014) su:
a) korisnik je interno raseljeno lice u BiH  ili izbjegla osoba iz Republike Hrvatske iz perioda 1991–1995. godina neovisno od trenutnog formalno-pravnog statusa;

b) korisnik je upoznat s mogućnostima trajnih rješenja za raseljena lica u okviru RSP i odluku o trajnom rješenju raseljeničkog problema kroz lokalnu integraciju u BiH, donio dobrovoljno na osnovu dobre informisanosti;

c) korisnik i članovi korisničkog domaćinstva nisu vlasnici/suvlasnici ili posjednici stambene jedinice koja se smatra uslovnom za stanovanje, a u skladu s odgovarajućim standardima o minimum stambenih uslova na teritoriji BiH, tako i u Republici Hrvatskoj i nisu primili pomoć za stambeno zbrinjavanje dovoljnu da zadovolji odgovarajuće standard o minimumu stambenih uslova;

d) da korisnik nije dobrovoljno raspolagao svojom stambenom jedinicom iz 1991. godine (prodaja, zamjena, poklon i sl.).

II. POSEBNI KRITERIJI ZA ODABIR KORISNIKA POMOĆI

Posebni kriteriji služe za procjenu potreba potencijalnih korisnika pomoći po prioritetima te pomažu u odabiru korisnika pomoći na transparentan način, poštujući principe jednakopravnosti pristupu pomoći.

Posebni kriteriji za odabir korisnika su:

a) stambeni status:

1. stanovanje u nedostojnim uslovima kao što su domaćinstva bez tekuće vode, struje, sanitarnih uslova i sl. i stanovanje u improvizovanim smještajima kao što su šupa, baraka, prikolica i sl., te u svim ostalim slučajevima kolektivnih smještaja, a čije zatvaranje nije već obuhvaćeno postojećim projektima;

2. stanovanje u alternativnom smještaju;

3. stanovanje sa drugim porodicama i podstanarstvo;

b) socijalni status:

1. korisnička domaćinstva u stanju socijalne potrebe;

2. korisnička domaćinstva koja nemaju redovnih primanja po osnovu zaposlenosti;

c) pripadnost ranjivim grupama:

1. osobe sa invalidnosti/onesposobljenjem koje imaju umanjenje mentalne ili fizičke sposobnosti usljed bolesti, ozljeda ili ranjavanja koje ometaju normalne svakodnevne aktivnosti i potrebe koje treba riješiti kako bi se omogućilo da te osobe funkcionišu;

2. osobe sa teškim zdravstvenim stanjem/hronični bolesnici, kao što su osobe koje trebaju medicinski tretman i njegu;

3. domaćinstva čiji je nosilac jedan roditelj, staratelj ili hranitelj s jednim ili više maloljetnih članova;

4. starije osobe (65 i više godina) ili parovi koji žive sami bez podrške porodice;

5. žene suočene s rizikom svoga spola, kao što su: samohrane majke, udovice, žene žrtve nasilja i sl.;

6. maloljetnici s roditeljem/starateljem/hraniteljem koji su posebno izloženi riziku, kao u slučajevima: kada ne pohađaju školu, kada imaju posebne obrazovne potrebe i sl.;

7. potrebe za posebnom pravnom i fizičkom zaštitom, kao što su: porodice poginulog borca, porodice nestalih osoba, porodice civilnih žrtava rata, bivši ratni zarobljenici/logoraši, žrtve zlostavljanja ili nasilja, uključujući nasilje u porodici i nasilje na osnovu spola za vrijeme sukoba, pripadnici određenih etničkih ili vjerskih grupa i sl.

III. DOKUMENTI KOJIMA SE DOKAZUJE ISPUNJAVANJE OPĆIH  KRITERIJA

1. Ispunjavanje općih kriterija po okolnostima iz Odjeljka I, a), b), c) i d) dokazuje se potpisanom i ovjerenom izjavom korisnika kao podnositelja prijave, uz saglasnost podnositelja prijave za prosljeđivanje ličnih i ostalih podataka s ciljem provjere tačnosti i vjerodostojnosti, uključujući i provjere po službenoj dužnosti.

IV. ISPUNJAVANJE, DOKAZIVANJE I PROVJERA POSEBNIH KRITERIJA

1. Ispunjavanje posebnih kriterija korisnik označava u obrascu prijave/izjave.

Dokumenti kojima se dokazuje ispunjavanje posebnih kriterija:

	Stambeni status dokazuje se potvrdom nadležnog organa o vrsti smještaja, ugovorom o podstanarskom odnosu ili drugom odgovarajućom potvrdom izdatom od strane nadležnog organa i to:
	a) stanovanje u nedostojnim uslovima i u improvizovanom smještaju, kao i stanovanje u kolektivnom smještaju dokazuje se potvrdom lokalne zajednice na čijem području korisnik živi,

b) stanovanje u alternativnom smještaju dokazuje se rješenjem nadležnog organa o vrsti alternativnog smještaja, stanovanje s drugim porodicama i podstanarstvo dokazuju se izjavom ovjerenom kod nadležnog organa ili ugovorom o podstanarskom odnosu

	Socijalni status dokazuje  se:
	a) odgovarajućom potvrdom nadležnog centra za socijalni rad za korisnička domaćinstva u stanju socijalne potrebe,

b) odgovarajućom potvrdom Zavoda za zapošljavanje za sve punoljetne članove korisničkog domaćinstva koja nemaju redovnih primanja po osnovu zaposlenosti

	Pripadnost ranjivim grupama:


	potvrdom izdatom od strane medicinske ustanove i/ili drugih organa koji vode službenu evidenciju za pojedine kategorije


2. Dokazi o ispunjavanju posebnih kriterija o kojima se vodi službena evidencija kod nadležnih organa pribavljaju se službenim putem ukoliko ih potencijalni korisnik nije dostavio.

3. Dokazi o ispunjavanju posebnih kriterija o kojima se ne vodi službena evidencija podliježu provjeri i to uvidom na terenu, putem nadležnih organa, uvidom u odgovarajuće baze podataka, kao i putem drugih dostupnih izvora podataka.

V. PROCEDURA ODABIRA KORISNIKA
Procedura odabira korisnika vršit će se u skladu s kriterijima propisanim Pravilnikom o kriterijima i postupku odabira korisnika, dodjeli, načinu i uslovima korištenja stambenih jedinica i višestambenim zgradama izgrađenim u okviru Regionalnog stambenog programa („Službeni glasnik BiH”, broj 18/16). 

Nakon što Prvostepena komisija formira liste korisnika, odvojeno prema strukturi stambenih jedinica, iste će biti javno istaknute na oglasnoj ploči Vlade Brčko distrikta BiH, Odjeljenja za raseljena lica, izbjeglice i stambena pitanja, na web stranici www.bdcentral.net s naznačenim pravom i rokom za prigovor.

VI. PODNOŠENJE PRIJAVA I DOKUMENATA

Prijave na propisanom popunjenom obrascu s dokazima o ispunjavanju općih i posebnih kriterija dostaviti, u zatvorenoj koverti, putem protokola u zgradi Vlade Brčko distrikta BiH, Bulevar mira br. 1, svakim radnim danom do 15.00 sati ili poštom na adresu Vlade Brčko distrikta BiH, Odjeljenje za raseljena lica, izbjeglice i stambena pitanja, Bulevar mira broj 1, poštanski broj 76100 Brčko, do roka za podnošenje prijava.

Na koverti obavezno naznačiti:

Za Javni poziv raseljenim licima u Brčko distriktu Bosne i Hercegovine za podnošenje prijava za pomoć u stambenom zbrinjavanju u okviru Regionalnog stambenog programa (RSP). 

                                                      „NE OTVARAJ“

Obrazac prijave se može preuzeti na infopultu Vlade Brčko distrikta BiH i na web stranici www.bdcentral.net.

Javni poziv ostaje otvoren 15 dana od dana objavljivanja i to od 22. 7. 2020. godine do 6. 8. 2020. godine, na oglasnim pločama Vlade Brčko distrikta BiH, Odjeljenja za raseljena lica, izbjeglice i stambena pitanja i web stranici www.bdcentral.net.

Prijave primljene nakon roka neće biti razmatrane.

Ostale napomene: 

U okviru projekta RSP dodjeljuje se na korištenje 2 stambene jedinice, i to:

- 1 jednoiposoban stan, maksimalne korisne površine 46 m²  za četveročlanu porodicu,

- 1 dvoiposoban stan, maksimalne korisne površine 52,29 m² za petočlanu porodicu, prema utvrđenim kriterijima.  

Vlasnik stambenih jedinica koje se dodjeljuju na korištenje u okviru projekta RSP je Brčko distrikt BiH. Stambene jedinice se dodjeljuju odabranim korisnicima programa RSP isključivo na korištenje, bez mogućnosti prenosa vlasništva, otkupa ili prava nasljeđivanja.

Stambene jedinice se dodjeljuju u skladu s propisima za korištenje socijalnih stanova Brčko distrikta BiH, pod povlaštenim uslovima iznajmljivanja, a na neograničeni period dok su ispunjeni uslovi za pravo korištenja u skladu s propisima Brčko distrikta BiH. Korisnik je obavezan plaćati stanarinu i sve troškove u vezi s korištenjem stana. Dodjela stanova podliježe reviziji bez vremenskog ograničenja i Brčko distrikt BiH će periodično vršiti kontrolu ispunjavanja uslova korištenja, u skladu s ugovorom potpisanim između Brčko distrikta BiH i korisnika.

S ciljem zaštite ličnih podataka, podaci prikupljeni od podnosioca prijava će biti tretirani u skladu s odredbama Zakona o zaštiti ličnih podataka („Službeni glasnik BiH“, broj 32/01).

                                                                                        Šef Odjeljenja

                                                                 Petar Vrhovac, menadžer – Bachelor of Science

	DOSTAVITI:

	1. Za oglasnu ploču Vlade

2. Za oglasnu ploču Odjeljenja za raseljena lica, izbjeglice i stambena pitanja

	3. Za web portal

4. Evidenciji

5. Arhivi.


